
TADBIRKORLIK SUBYEKTLARIDA BOSHQARUV 
DARAJASINI MOLIYAVIY NATIJADAN 
MUSTAQIL BAHOLASH USLUBIYOTI
Axmadjanov Abrorbek Akbarjon o‘g‘li
Andijon davlat texnika instituti, mustaqil tadqiqotchi
E-mail: Abrorbek4747@gmail.com
ORCID: 0009-0008-9896-2406

Annotatsiya. Tadbirkorlik subyektlarida raqobatbardoshlikni boshqarish darajasini baholashning yangi uslubiy 
yondashuvi taklif etilgan. Amaldagi yondashuvlarda integral baholashning moliyaviy koeffitsiyentlarga tayanishi 
boshqaruv sifati va moliyaviy natijalar o‘rtasidagi bog‘liqlikni mustaqil baholash imkoniyatini cheklaydi. Shu 
asosda moliyaviy ko‘rsatkichlarni baholash tarkibidan chiqaruvchi hamda rejalashtirish, tashkil etish, motivatsiya, 
nazorat va axborot ta’minoti bloklariga asoslangan integral indeks ishlab chiqilgan. Vazn koeffitsiyentlari ekspert 
baholashidan foydalanmasdan, axborot entropiyasi va CRITIC usullari asosida olingan natijalarning o‘rtacha qiymati 
orqali aniqlangan. Taklif etilgan uslubiyot Andijon viloyatining 16 ta tuman va shahridagi 405 ta tadbirkorlik subyekti 
misolida sinovdan o‘tkazilgan. Natijalarga ko‘ra, integral indeks qiymati yakka tartibdagi tadbirkorlarda 0,460 dan yirik 
korxonalarda 0,841 gacha o‘zgarishi, boshqaruv mexanizmining nisbatan rivojlantirilishi lozim bo‘lgan yo‘nalishlari 
esa axborot ta’minoti (0,566) va nazorat (0,614) bloklari ekanligi aniqlangan.

Kalit so‘zlar: tadbirkorlik subyekti, raqobatbardoshlikni boshqarish, integral indeks, axborot entropiyasi, CRITIC 
usuli, obyektiv vaznlash, boshqaruv bloklari.

Аннотация. Предложен новый методический подход к оценке уровня управления конкурентоспособностью 
субъектов предпринимательства. Использование финансовых коэффициентов при формировании 
интегральной оценки в существующих подходах ограничивает возможность независимой оценки взаимосвязи 
между качеством управления и финансовыми результатами. В связи с этим разработан интегральный 
индекс, исключающий финансовые показатели из структуры оценки и основанный на блоках планирования, 
организации, мотивации, контроля и информационного обеспечения. Весовые коэффициенты определены 
без применения экспертных оценок как среднее значение результатов, полученных с использованием методов 
информационной энтропии и CRITIC. Предложенная методика апробирована на примере 405 субъектов 
предпринимательства, расположенных в 16 районах и городах Андижанской области. Результаты показали, 
что значение интегрального индекса варьируется от 0,460 у индивидуальных предпринимателей до 0,841 у 
крупных предприятий, при этом направлениями, требующими сравнительно дальнейшего развития, являются 
информационное обеспечение (0,566) и контроль (0,614).

Ключевые слова: субъект предпринимательства, управление конкурентоспособностью, интегральный 
индекс, информационная энтропия, метод CRITIC, объективное взвешивание, блоки управления.

Abstract. A new methodological approach to assessing the level of competitiveness management in business 
entities is proposed. The reliance on financial ratios in existing integral assessment approaches limits the possibility 
of independently evaluating the relationship between management quality and financial performance. Accordingly, 
an integral index excluding financial indicators from the assessment framework and incorporating the dimensions 
of planning, organisation, motivation, control, and information provision was developed. The weighting coefficients 
were determined without expert assessment by averaging the results obtained using the information entropy and 
CRITIC methods. The proposed methodology was tested on 405 business entities across 16 districts and cities of the 
Andijan Region. The results indicate that the integral index ranges from 0.460 for individual entrepreneurs to 0.841 for 
large enterprises, while information provision (0.566) and control (0.614) represent the areas requiring comparatively 
greater further development.

Keywords: business entity, competitiveness management, integral index, information entropy, CRITIC method, 
objective weighting, management dimensions.

K I R I S H
Tadbirkorlik subyektlarini qo‘llab-quvvatlash amaliyotida ularning huquqiy toifasi daromad hajmi 

bo‘yicha belgilanadi. Biroq toifalar o‘rtasidagi haqiqiy tafovut daromadning o‘zida emas, balki boshqaruvning 
rasmiylashtirilganlik darajasida namoyon bo‘ladi: mikrofirmada strategik qaror rahbarning tajribasiga tayangan 
holda qabul qilinsa, o‘rta korxonada u hujjatlashtirilgan tartib-taomil asosida amalga oshiriladi. Shu sababli 
qo‘llab-quvvatlash choralarini toifalarga bog‘lashda subyektlarning haqiqiy ehtiyojlarini yanada to‘liq hisobga 
olish muhim ahamiyat kasb etadi.

Mazkur masalani samarali hal etish uchun boshqaruv holatini o‘lchash imkonini beruvchi vosita 
talab etiladi. Bunda muayyan uslubiy jihatlarni hisobga olish zarur. Amaldagi baholash apparatlarining 
aksariyatida rentabellik, likvidlik va moliyaviy barqarorlik koeffitsiyentlari integral baho tarkibiga kiritiladi. 
Natijada «boshqaruvi yaxshi korxona» tushunchasi amalda «foydasi yuqori korxona» tushunchasi bilan 
o‘zaro yaqinlashadi, boshqaruv sifati va iqtisodiy natija o‘rtasidagi bog‘liqlik esa baholash tizimining o‘zida 
shakllanadi. Bunday konstruksiyada mazkur bog‘liqlikning kuchini alohida empirik jihatdan tekshirish 
imkoniyati cheklanadi.

Maqolaning maqsadi boshqaruv jarayonini moliyaviy natijadan mustaqil ravishda o‘lchaydigan hamda 
ekspert bahosiga tayanmaydigan integral indeks uslubiyotini ishlab chiqish va uni Andijon viloyati tadbirkorlik 
subyektlari misolida sinovdan o‘tkazishdan iborat.

M A V Z U G A  O I D  A D A B I Y O T L A R  S H A R H I
Korxona raqobatbardoshligining manbalari masalasida iqtisodiyot fanida uchta yondashuv shakllangan. 

M. Porter raqobat ustunligini tarmoqdagi pozitsiya va tanlangan umumiy strategiya bilan izohlagan [1]. J. 
Barney esa uni korxonaning noyob, taqlid qilib bo‘lmaydigan resurslaridan kelib chiqqan holda tushuntirgan 
[2]. H. Mintzberg ishlarida boshqaruv jarayonining o‘zi, xususan, strategiyaning shakllanish tartibi mustaqil 
omil sifatida qaralgan [3]. Ushbu uch yondashuv o‘rtasidagi munosabatlar empirik jihatdan tadqiq etishda 
davom etmoqda, shu bois bitta yondashuvga tayangan baholash tizimida mazkur yondashuvning o‘ziga xos 
xususiyatlarini hisobga olish zarur.

Boshqaruv amaliyotlarini miqdoriy o‘lchashning izchil yondashuvlaridan biri N. Bloom va J. Van Reenen 
tomonidan ishlab chiqilgan [4]. Ularning uslubiyati 18 ta amaliyotni intervyu orqali ekspert shkalasida baholashga 
asoslangan va ko‘plab mamlakatlarda qo‘llanilgan. Mazkur uslubiyat, asosan, o‘rta va yirik ishlab chiqarish 
korxonalariga mo‘ljallangan bo‘lib, undan foydalanishda intervyu o‘tkazuvchining malakasi muhim ahamiyat 
kasb etadi. Mikro va kichik subyektlarga tatbiq etishda esa hujjatlashtirilmagan qarorlarni baholashning o‘ziga 
xos xususiyatlarini hisobga olish zarur bo‘ladi.

MDH mamlakatlari ilmiy maktabida G. L. Azoev va R. A. Fatxutdinov korxona raqobatbardoshligini 
boshqarishning tizimli modellarini ishlab chiqqan [5; 6]. Ushbu ishlarda baholash apparati, asosan, ekspert 
usullari va moliyaviy-iqtisodiy ko‘rsatkichlarga tayanadi, vaznlar esa mutaxassislar so‘rovi orqali belgilanadi.

O‘zbekistonda korxonalar boshqaruvining tashkiliy-iqtisodiy mexanizmi M. A. Karimov [7], korxonalar 
faoliyatini samarali rivojlantirish N. S. Dexqonova [8], barqaror rivojlanishning tashkiliy-iqtisodiy asoslari M. 
Ch. Murodova [9] tadqiqotlarida o‘rganilgan. B. B. Ro‘zimov ishida korxonalar raqobatbardoshligini boshqarish 
darajasini baholash uslubiyoti taklif etilgan bo‘lib, unda integral baho moliyaviy-operatsion, moliyaviy-strategik 
va moliyaviy barqarorlik koeffitsiyentlaridan tashkil topadi [10].

Adabiyotlar tahlili mavjud uslubiyatlarni yanada takomillashtirish uchun ikkita muhim yo‘nalish mavjudligini 
ko‘rsatadi: birinchisi – moliyaviy natijalarni baholash tarkibidan alohida ko‘rib chiqish, ikkinchisi – vaznlarni 
belgilashda obyektiv usullardan foydalanish. Birinchi yo‘nalish boshqaruv va natija o‘rtasidagi bog‘liqlikni 
mustaqil tekshirish imkoniyatini kengaytirsa, ikkinchi yo‘nalish baholash natijalarining ekspertlar tarkibiga 
bog‘liqligini kamaytirishga xizmat qiladi. Mazkur jihatlar maqolada taklif etilayotgan uslubiyatni ishlab chiqish 
zaruratini belgilaydi.

T A D Q I Q O T  M E T O D O L O G I YA S I
Uslubiyat uch bosqichdan iborat.
Birinchi bosqich – ko‘rsatkichlar tizimini shakllantirish. Boshqaruv jarayoni klassik menejment 

funksiyalariga muvofiq besh blokka ajratildi: rejalashtirish, tashkil etish, motivatsiya, nazorat va axborot ta’minoti. 
Har bir blok bo‘yicha ko‘rsatkichlar rahbarning subyektiv bahosi sifatida emas, balki korxonada muayyan 
elementning mavjudligi yoki mavjud emasligi asosida qayd etildi (masalan, yozma rivojlanish rejasining 
mavjudligi, natijaviy ko‘rsatkichlar tizimining joriy etilganligi, buxgalteriya dasturidan foydalanish). Bunday 
yondashuv javoblarni tashqi manbalar asosida tekshirish imkonini kengaytiradi va umumiy metod tarafkashligi 

ehtimolini kamaytiradi. Rentabellik, tushum o‘sishi va bozor ulushi kabi natijaviy ko‘rsatkichlar indeks tarkibiga 
kiritilmay, alohida blokda qayd etildi.

Ikkinchi bosqich – normallashtirish. Turli o‘lchov birliklaridagi ko‘rsatkichlarni taqqoslanadigan 
ko‘rinishga keltirish uchun min-maks usuli qo‘llanildi:

								        (1)

bunda:
xij – i-subyektning j-ko‘rsatkich bo‘yicha dastlabki qiymati; xij* – normallashtirilgan qiymat. Ikkinchi ifoda 

teskari yo‘nalishdagi ko‘rsatkichlarga, ya’ni qiymatining ortishi salbiy holatni bildiruvchi ko‘rsatkichlarga nisbatan 
qo‘llaniladi.

Uchinchi bosqich – agregatlash va vaznlash. Blok indeksi blok tarkibiga kiruvchi normallashtirilgan 
ko‘rsatkichlarning o‘rtacha qiymati, umumiy indeks esa blok indekslarining vaznli yig‘indisi sifatida hisoblanadi:

							       (2)

Vaznlarni aniqlashda ekspert so‘rovidan foydalanmasdan, ikkita obyektiv usul qo‘llanildi. Axborot entropiyasi 
usulida [12] farqlash qobiliyati yuqori bo‘lgan blokka kattaroq vazn beriladi:

							       (3)

CRITIC usulida [11] esa blokning o‘zgaruvchanligi bilan bir qatorda, uning boshqa bloklar bilan korrelyatsiyasi 
ham hisobga olinadi:

					     (4)

bunda:
n – kuzatuvlar soni; pbi – blok indeksining normallashtirilgan ulushi; σb – blok indeksining standart 

chetlanishi; rbk – bloklar o‘rtasidagi korrelyatsiya koeffitsiyenti. Yakuniy vazn ikki usul asosida olingan 
natijalarning o‘rtacha qiymati sifatida qabul qilinadi.

Ikki usulning birgalikda qo‘llanilishi ularning o‘ziga xos xususiyatlarini o‘zaro uyg‘unlashtirishga xizmat 
qiladi: entropiya usuli tarqoqlikni hisobga olsa, CRITIC usuli bloklar o‘rtasidagi axborot takrorlanishini ham 
inobatga oladi.

Empirik baza. Uslubiyat Andijon viloyatining 16 ta tuman va shahridagi 405 ta tadbirkorlik subyekti 
rahbarlari o‘rtasida o‘tkazilgan so‘rovnoma ma’lumotlari asosida sinovdan o‘tkazildi. Tanlanma tarkibi: yakka 
tartibdagi tadbirkorlar – 66 ta, mikrofirmalar – 145 ta, kichik korxonalar – 126 ta, o‘rta korxonalar – 51 ta, yirik 
korxonalar – 17 ta. Toifalar kesimida taqqoslash uchun yetarli miqdordagi kuzatuvlarni ta’minlash maqsadida 
tanlanma stratifikatsiyalangan tarzda shakllantirildi.

T A H L I L  V A  N A T I J A L A R
So‘rovnoma natijalari boshqaruv elementlarining joriy etilganlik darajasi ularning xarajat sig‘imiga teskari 

mutanosib ekanligini ko‘rsatdi (1-jadval).
1-jadval

Boshqaruv mexanizmi elementlarining joriy etilganlik darajasi, foiz1

Blok Mexanizm elementi Barcha subyektlar Mikro toifa O‘rta va yirik toifa
Tashkil etish Sifat nazorati bo‘yicha mas’ul shaxs 97,5 95,3 100,0

Axborot ta’minoti Buxgalteriya va soliq hisobi dasturi 97,5 95,3 100,0
Motivatsiya Mukofotlashning mehnat natijasiga bog‘langanligi 87,4 83,9 95,6

Nazorat Mijozlar qoniqishining muntazam o‘lchanishi 83,5 79,1 92,6
Rejalashtirish Yozma rivojlanish strategiyasi yoki biznes-reja 74,1 66,4 86,8
Motivatsiya Natijaviy ko‘rsatkichlar tizimi 74,1 65,9 85,3

Axborot ta’minoti Mijozlar bilan munosabatlarni boshqarish tizimi 68,4 48,8 98,5
Axborot ta’minoti Resurslarni rejalashtirish tizimi 32,1 0,0 77,9
Axborot ta’minoti Biznes-tahlil va hisobot vositalari 30,4 0,0 69,1

Nazorat Xalqaro sifat sertifikati 11,1 0,0 45,6

1	  Manba: 405 ta subyekt bo‘yicha so‘rovnoma natijalari asosida muallif hisob-kitoblari.

Rasmiy belgini qayd etuvchi elementlar deyarli universal tarzda tarqalgan (95 foizdan yuqori), boshqaruv 
jarayonining o‘zini qayta tashkil etishni talab qiluvchi elementlar esa subyektlarning 30 foizga yaqinida 
qo‘llaniladi. Mazkur farqning asosiy sababi shundaki, buxgalteriya dasturidan foydalanish hisobot topshirish 
talabidan kelib chiqadi va tashqi majburiyat sifatida bajariladi, resurslarni rejalashtirish tizimi esa qaror qabul 
qilish tartibini takomillashtirishni taqozo etadi.

Obyektiv usullar asosida hisoblangan vaznlar 2-jadvalda keltirilgan.
2-jadval

Bloklarning obyektiv usulda aniqlangan vaznlari2

Blok Entropiya usuli CRITIC usuli Yakuniy vazn O‘rtacha qiymat Standart 
chetlanish

Rejalashtirish 0,1946 0,2136 0,2041 0,717 0,238
Tashkil etish 0,0712 0,1256 0,0984 0,808 0,153
Motivatsiya 0,2094 0,2509 0,2301 0,707 0,231

Nazorat 0,1667 0,1601 0,1634 0,614 0,189
Axborot ta’minoti 0,3581 0,2498 0,3040 0,566 0,261

Eng yuqori vazn axborot ta’minoti blokiga (0,3040), eng past vazn esa tashkil etish blokiga (0,0984) 
tegishli. Bu natija uslubiy jihatdan mantiqiy: tashkil etish elementlari deyarli barcha subyektlarda mavjud bo‘lgani 
(o‘rtacha qiymat – 0,808, standart chetlanish – 0,153) sababli ularning subyektlarni o‘zaro farqlash imkoniyati 
nisbatan cheklangan. Axborot ta’minoti bloki esa eng katta tarqoqlikka ega (0,261) va shu bois yuqori axborot 
berish xususiyatiga ega. Ikki usul natijalari o‘rtasidagi farq axborot ta’minoti blokida eng yuqori (0,3581 va 
0,2498) bo‘lib, bu mazkur blokning boshqa bloklar bilan korrelyatsiyasi yuqoriligini ko‘rsatadi: entropiya usuli 
ushbu jihatni hisobga olmasa, CRITIC usuli uni inobatga oladi.

Indeks qiymatlarining toifalar kesimidagi taqsimoti 3-jadvalda keltirilgan.
3-jadval

Blok indekslari va umumiy indeksning toifalar bo‘yicha taqsimoti3

Toifa Soni Rejalash-
tirish

Tashkil 
etish Motivatsiya Nazorat Axborot 

taʼminoti
Umumiy 
indeks

Yakka tartibdagi tadbirkorlar 66 0,553 0,645 0,517 0,442 0,303 0,460
Mikrofirmalar 145 0,650 0,776 0,691 0,562 0,418 0,587

Kichik korxonalar 126 0,794 0,869 0,767 0,664 0,744 0,759
Oʻrta korxonalar 51 0,876 0,913 0,807 0,786 0,811 0,829
Yirik korxonalar 17 0,864 0,949 0,834 0,821 0,807 0,841

Viloyat boʻyicha oʻrtacha 405 0,717 0,808 0,707 0,614 0,566 0,661
Kruskal–Uollis statistikasi – 87,82 218,89 58,56 148,94 228,71 213,46

Indeksning o‘rtacha qiymati 0,661 ni tashkil etadi. Kruskal–Uollis mezoni barcha bloklar bo‘yicha toifalar 
o‘rtasidagi farqlarning statistik ahamiyatliligini tasdiqlaydi (p < 0,001).

Indeksning toifadan toifaga o‘sishi bir tekis emas. Eng katta o‘sish mikrofirmadan kichik korxonaga o‘tishda 
qayd etiladi (0,587 dan 0,759 gacha, ya’ni 0,172 punkt), o‘rta va yirik korxonalar o‘rtasidagi farq esa 0,012 
punktdan oshmaydi va statistik jihatdan ahamiyatli emas. Bu natija boshqaruv mexanizmining asosiy shakllanish 
jarayoni aynan mikrofirmadan kichik korxona toifasiga o‘tish bosqichida faol kechishini, undan keyingi o‘sish 
esa, asosan, miqdoriy xususiyat kasb etishini ko‘rsatadi.

Indeksning tashqi validligini tekshirish maqsadida uning natijaviy ko‘rsatkichlar bilan bog‘liqligi baholandi. 
Spirmenning darajali korrelyatsiya koeffitsiyenti rentabellik bilan 0,515, tushum o‘sishi bilan 0,413, bozor 
ulushining o‘zgarishi bilan 0,462 ni tashkil etdi (barcha holatlarda p < 0,001). Subyektlar indeks bo‘yicha to‘rtta 
teng guruhga ajratilganda, rentabellik quyi guruhdagi 8,4 foizdan yuqori guruhdagi 14,1 foizgacha ortadi.

Muhim jihat shundaki, moliyaviy ko‘rsatkichlar indeks tarkibiga kiritilmagani sababli mazkur bog‘liqlik 
konstruksiya natijasi emas, balki mustaqil empirik natija hisoblanadi. Ayni paytda ma’lumotlar bir vaqt kesimida 
olingani sababli mazkur bog‘liqlik assotsiativ tarzda talqin qilinadi. Yuqori rentabellikka ega subyektlarning 
boshqaruv tizimiga ko‘proq mablag‘ yo‘naltirish imkoniyati teskari sababiylikning muqobil izohi sifatida ham 
hisobga olinishi maqsadga muvofiq.

Olingan natijalar uch jihatdan alohida muhokama qilinishi maqsadga muvofiq.
Birinchidan, indeks va korxona hajmi o‘rtasidagi munosabat. Entropiya usulida tarqoqligi yuqori bo‘lgan 

blokka katta vazn berilishi, eng katta tarqoqlik esa hajmga bog‘liq elementlarda (resurslarni rejalashtirish tizimi 
mikro toifada uchramaydi) kuzatilishi sababli indeks korxona hajmining ayrim xususiyatlarini ham qisman aks 

2	  Manba: muallif hisob-kitoblari.
3	  Manba: muallif hisob-kitoblari.

ettiradi. Mazkur jihatni hisobga olishning ikki yo‘li mavjud: ko‘rsatkichlarni toifaga nisbatan normallashtirish yoki 
bog‘liqlikni toifalar ichida alohida baholash. Mazkur tadqiqotda ikkinchi yo‘l tanlandi, chunki birinchi variantda 
toifalararo taqqoslash imkoniyati cheklanadi.

Ikkinchidan, uslubiyatning Bloom–Van Reenen yondashuvidan farqi. Xalqaro amaliyotdagi yondashuv 
amaliyotning sifatini ekspert shkalasida baholaydi, taklif etilayotgan uslubiyat esa uning mavjudligini qayd etadi. 
Har ikki yondashuv o‘ziga xos afzalliklarga ega: sifatni baholash kengroq axborot olish imkonini beradi, biroq 
intervyu o‘tkazuvchining malakasiga yuqori talab qo‘yadi va qo‘shimcha resurslarni talab etadi; mavjudlikni qayd 
etish esa nisbatan ixcham axborot bersa-da, uni tekshirish mumkin hamda ko‘p sonli subyektlarni qamrab olish 
imkonini yaratadi. Mikro va kichik subyektlar ustunlik qiladigan sharoitda ikkinchi yondashuv amaliy jihatdan 
maqsadga muvofiq hisoblanadi.

Uchinchidan, obyektiv vaznlashning o‘ziga xos xususiyati. Entropiya va CRITIC usullari vaznlarni 
ma’lumotlarning o‘zidan keltirib chiqaradi, ya’ni ular tanlanma xususiyatlariga bog‘liq. Tanlanma tarkibi 
o‘zgarganda vaznlar ham muayyan darajada o‘zgarishi mumkin, bu esa turli tadqiqotlar natijalarini bevosita 
taqqoslashda mazkur xususiyatni hisobga olish zaruratini yuzaga keltiradi. Shu bois uslubiyat, avvalo, mutlaq 
bahoni emas, balki muayyan majmua ichidagi nisbiy joylashuvni aniqlashga mo‘ljallangan.

X U L O S A  V A  T A K L I F L A R
Tadqiqot natijalari asosida quyidagi xulosalar shakllantirildi.
Birinchidan, boshqaruv jarayonini moliyaviy natijadan mustaqil ravishda o‘lchash uslubiy va amaliy jihatdan 

mumkin. Buning uchun ko‘rsatkichlar rahbarning subyektiv bahosi sifatida emas, balki elementning mavjudligi 
asosida qayd etilishi, natijaviy moliyaviy ko‘rsatkichlar esa indeks tarkibidan alohida ko‘rib chiqilishi lozim.

Ikkinchidan, vaznlarni ekspert so‘rovisiz, axborot entropiyasi va CRITIC usullari asosida aniqlash 
baholashning qaytariluvchanligini ta’minlaydi. Ikki usul natijalarining o‘rtacha qiymatini olish ularning o‘ziga xos 
xususiyatlarini o‘zaro uyg‘unlashtirishga xizmat qiladi.

Uchinchidan, Andijon viloyati misolida boshqaruv darajasi yakka tartibdagi tadbirkorlarda 0,460 dan yirik 
korxonalarda 0,841 gacha o‘zgarishi aniqlandi. Boshqaruv mexanizmining yanada rivojlantirilishi maqsadga 
muvofiq bo‘lgan yo‘nalishlari axborot ta’minoti (0,566) va nazorat (0,614) bloklari hisoblanadi: tashkiliy tuzilma 
shakllangan bo‘lib, qaror qabul qilish uchun zarur axborot bazasini yanada rivojlantirish imkoniyatlari mavjud.

To‘rtinchidan, indeksning eng katta o‘sishi mikrofirmadan kichik korxonaga o‘tish bosqichida kuzatilgani 
qo‘llab-quvvatlash choralarini aynan shu o‘tish nuqtasiga yo‘naltirish maqsadga muvofiqligini ko‘rsatadi.

Taklif etilayotgan uslubiyatdan hududiy boshqaruv organlari va tadbirkorlikni qo‘llab-quvvatlash tuzilmalari 
tomonidan chora-tadbirlarni manzilli tanlashda, korxonalar rahbariyati tomonidan esa boshqaruv tizimining 
yanada rivojlantirilishi maqsadga muvofiq bo‘lgan yo‘nalishlarini aniqlashda foydalanish mumkin. Keyingi 
tadqiqot yo‘nalishi sifatida indeksni panel kuzatuvlar asosida vaqt dinamikasida baholash va shu orqali 
bog‘liqlikning sababiy xususiyatini tekshirish ko‘rsatilishi mumkin.

